
La Mesa del Parlament, en la sessió tinguda el dia 15 de desembre de 2015, de conformitat amb l’article 6.5 de l’Estatut d’autonomia de Catalunya; l’article 4 de la Llei 2/2007, del 5 de juny, del Diari Oficial de la Generalitat de Catalunya;  l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei de finançament del sistema de transport públic de Catalunya, aprovada pel Ple del Parlament en la sessió del dia 22 de juliol de 2015 i publicada en el Butlletí Oficial del Parlament de Catalunya número 662, del dia 29 de juliol de 2015, i en el Diari Oficial de la Generalitat de Catalunya número 6927, del dia 4 d’agost de 2015. Aquesta versió incorpora la correcció d’errades publicada en el Butlletí Oficial del Parlament de Catalunya número 11, del dia 23 de novembre de 2015, i en el Diari Oficial de la Generalitat de Catalunya número 7005, del dia 25 de novembre de 2015.
«Lei 21/2015, deth 29 de junhsèga, de finançament deth sistèma de transpòrt public de Catalonha
Preambul

Era mobilitat des persones ei un dret sociau que cau garantir e preservar a partir d’un finançament sufisent e solidari. Aguesta lei de finançament deth sistèma de transpòrt public respon ara disposicion addicionau ueitau dera Lei 9/2003, deth 13 de junh, dera mobilitat, que ditz: «En tèrme d’un an a compdar dera aprobacion d’aguesta lei, eth Govèrn a de presentar un projècte de lei de finançament deth transpòrt public, dera mobilitat sostenibla e de promocion der usatge des combustibles alternatius que ne regule eth marc organizatiu». 
Ena nauau legislatura —ans 2011 e 2012—, eth Parlament de Catalonha, mejançant era Mocion 70/IX, aprovada eth 16 de hereuèr de 2012, se prononcièc sus eth sistèma de tarifacion e de finançament deth transpòrt public e sollicitèc ath Govèrn de presentar-li, tanlèu coma siguesse possible, un projècte de lei de finançament deth transpòrt public de Catalonha, damb eth maxim consens parlamentari e damb era participacion deth Conselh Catalan dera Mobilitat. 
En aguest sens, ja se recuelhie era idea de hèr ua politica de foment deth transpòrt public entà potenciar parallèlament era economia, era innovacion tecnologica e era sostenibilitat, mès comprenuda tanben coma servici sociau fondamentau entara societat. Ei a partir d’aguest posicionament que nèish aguesta lei.
Entre es principis inspiradors dera Lei 9/2003 cau destacar es que, d’ua manèra dirècta o indirècta, hèn referéncia ath finançament deth transpòrt public e qu'aguesta lei vò desplegar: eth dret des ciutadans ara accessibilitat en ues condicions de mobilitat adequades e segures e damb eth minim impacte ambientau possible; era prioritat des mieis de transpòrt de menor còst sociau e ambientau; eth foment e era incentivacion deth transpòrt public e collectiu; era implicacion dera societat ena prenuda de decisions qu'afècten ara mobilitat des persones; era distribucion adequada des còsti d’implantacion e de gestion deth transpòrt; era adequacion as politiques comunitàries sus aguesta matèria; er impuls d’ua mobilitat sostenibla, e eth foment deth desvolopament urban sostenible e er usatge racionau deth territòri, donques qu'er usatge mès generalizat deth transpòrt public aumente era seguretat viària e hè mès economic eth sistèma globau dera mobilitat.
Era situacion actuau, en çò que tanh as aspèctes relatius ath papèr que correspon ath sistèma de transpòrt public en Catalonha, ei diferent dera deth moment en qué s'aprovèc era Lei dera mobilitat, er an 2003, per çò qu’ei indispensable e urgent dotar-mos d’un marc normatiu integrat e integrau deth conjunt de sistèmes de finançament deth transpòrt public urban e interurban que respone as naui besonhs sociaus derivadi dera situacion de crisi economica, de caumatge endemic, de salaris baishi, de precarietat sociau e laborau, de desequilibris territoriaus, de cambiaments ena activitat economica e ath besonh de redusir es nivèus de contaminacion enes territòris a on s’incomplissen es directives de qualitat der aire, entre d'autes. Cau atier d’ua manèra clara e satisfasenta era justa demana sociau d’un transpòrt public accessible a toti —sigue quina sigue era situacion economica, sociau o laborau de cada persona, e visque a on visque— e en toti es territòris; era mobilitat en transpòrt public adequat e eficienta ei ua condicion basica entà poder accedir a un lòc de trabalh digne, ar abitatge, ara educacion, ara formacion contunhada, ara cultura, ath léser e, en generau, a tota era activitat economica e sociau deth país, çò que s'a de tradusir en ua tarifacion sociau —de caractèr solidari, especiaument protegida— e en un sistèma integrat e integrau de tarifacion.
Es requisits nomentadi exigissen qu'aguesta lei refortilhe es nòtes d’accessibilitat en tot eth territòri e d’assequibilitat economica deth servici coma pròpries deth sistèma de transpòrt public urban e interurban de Catalonha, que se recuelh ena disposicion finau prumèra, era quau modifique era Lei 9/2003 en aguest sens e i introdusís era accion publica entà poder reclamar as autoritats competentes es accions imprescindibles tà pr'amor qu'aguest dret ara mobilitat pogue èster efectiu. 
Es actuacions publiques e privades de responsabilitat des administracions competentes en aguesta matèria se configuren ena Lei coma servici d’interès generau de caractèr universau, coma miei absoludament de besonh entà hèr possibla era vertadèra egalitat d’oportunitats e era egalitat en exercici des drets de toti es ciutadans e arténher es objectius de coesion sociau e territoriau que Catalonha s’a fixat en Estatut d’autonomia, que, tant en preambul coma enes articles 4.3, 45.1, 46.4, 48.1, 149.1.e e especiaument eth 69.1.e e f e eth 149.5, establís que correspon ara Generalitat, per çò qu'afècte ath títol competenciau qu'empare aguesta lei, era competéncia exclusiva sus es transpòrts terrèstres de viatgèrs per carretèra, camin de hèr e cable que transcorren integraument laguens eth territòri de Catalonha, independentament dera titularitat dera infraestructura. Aguesta competéncia includís, en tot cas, era regulacion, era planificacion, era gestion, era coordinacion e era inspeccion des servicis e es activitats; era regulacion dera intervencion administrativa entar exercici des activitats de transpòrt; era regulacion deth transpòrt urban e des operadors des activitats restacades ara organizacion deth transpòrt, e, en fin, era potestat tarifària sus es transpòrts terrèstres.
Eth sistèma de transpòrt public urban e interurban en Catalonha, coma servici d’interès generau de caractèr universau, va ath delà des infraestructures e des mieis afèctes ath transpòrt public —coma ja establissen es tractats dera Union Europèa— entà hèr-se extensiu as foncions, era organizacion e era prestacion deth sistèma de transpòrt public as persones, damb era correlativa obligacion des administracions de Catalonha competentes en aguesta matèria de garantir er accès ad aguest servici a totes es persones, en tot eth territòri e en condicions d’egalitat e d’equitat. Entà hè'c possible, aguesta lei, per miei d’ua disposicion finau, introdusís es modificacions de besonh ena Lei dera mobilitat de Catalonha.
Era situacion actuau deth finançament deth transpòrt public met en evidéncia qu'ara cau anar un shinhau més enlà e establir un marc globau de finançament dera mobilitat que permete transferir recorsi entre era mobilitat privada e era publica e hèr politiques de mobilitat mès ambicioses qu'es actuaus. 
Era mobilitat a un consum energetic elevat e en bona part depen des combustibles fossils. Aguesta dependéncia e er elevat consum energetic dificultaràn en futur eth finançament d’un sistèma semblant ar actuau. Cau qu'es esturments de finançament ajuden a arténher un sistèma de mobilitat sostenible.
Aguesti darrèri ans era mobilitat a estat eth tresau grop de despena en Catalonha, superat unicament per abitatge e era alimentacion. Represente ua despena mieja de mès deth 10% des ingrèssi familhaus, se ben cau remercar que se tracte d’ua valor mieja: es ciutadans que se desplacen en transpòrt public an uns còsti annaus que son era quatau part, o inclús mens, des que se desplacen en veïcul privat. Damb ua despena mieja semblabla ei possible finançar ua mobilitat sufisenta e solidària. Eth finançament dera explotacion deth transpòrt public actuau ei dètz còps inferior ara despena en mobilitat.
Era mobilitat, en conjunt, genère efèctes extèrns negatius que cau internalizar coma part dera sua estructura de còsti e transferir-ne era repercussion economica as usatgèrs, de sòrta que se complisque efectivament eth principi de qui contamine o congestione, pague, e qu'es tarifes incorpòren eth còst des efèctes extèrns negatius de cada servici de mobilitat damb era anticipacion de besonh entà hèr sostenible eth sistèma. 
Eth sistèma de finançament a de perméter qu'era mobilitat se finance a compdar des contribucions dera societat e de totòm que se mò, independentament deth mòde damb qué ac hè, mès d’ua manèra diferenciada atenent as «efèctes extèrns negatius» generadi, ei a díder, eth màger o mendre impacte ambientau e sociau der mòde de transpòrt utilizat, e optimizant era seguretat viària. De un aute costat, tanben cau auer un sistèma de finançament que sigue clar, entenedor e unificat, que separe clarament es inversions des despenes de foncionament, sense perjudici dera informacion comptabla que permete identificar es ues e es autes e dar un tractament adeqüat ara amortizacion der immobilizat. 
Era avaloracion de toti es elements qu'intervien ena prestacion des servicis de mobilitat a d’èster hèta damb especiau suenh damb es analisis de cicle de vida qu'an de rebàter toti es efèctes extèrns negatius que se genèren, includides es emissions de dioxid de carbòni e era contaminacion atmosferica locau, entre d'autes. 
Aguesta lei se dividís en tres capítols, vint-e-sies articles, dètz disposicions addicionaus e tres disposicions finaus.
Eth capítol I conten es normes generaus sus eth sistèma de finançament deth transpòrt public terrèstre de Catalonha, comprenut coma era regulacion deth finançament public e es sistèmes de tarifacion des diuèrsi sistèmes de transpòrt public urban e interurban terrèstre laguens deth marc competenciau dera Administracion dera Generalitat de Catalonha e es administracions locaus, er objectiu deth quau se centre a garantir eth dret ara mobilitat de tota era poblacion, independentament des sòns condicionants sociaus e economics, e era prioritat des mieis de transpòrt publics e collectius damb mens impacte ambientau.
Eth capítol II se dedique as hònts de finançament deth transpòrt public, damb ua seccion prumèra que defen era cobertura deth sistèma e qu'identifique ath sòn servici es obligacions des administracions competentes en aguesta matèria, eres despenes d’explotacion, es ingrèssi deth sistèma e eth caractèr especific des aportacions economiques as politiques sectoriaus, destinades a ajudar d’ua manèra especifica e complementària es persones damb condicions sociaus e laboraus desfavorables o a atier mès cargues e còsti de determinadi sistèmes territoriaus de transpòrt. En aguesta seccion apareish tanben era prescripcion de tractament diferenciat des inversions e eth tractament economic dera intermodalitat damb formes de mobilitat privada qu'era Lei vò potenciar, coma son era bicicleta, es desplaçaments a pè e es sistèmes de coche multiusuari e de coche compartit, damb predominança de veïculs de baishes emissions. Fin finau, tanben establís que determinadi servicis a demana poguen èster objècte de finançament public per rason d’insuficença de transpòrt public regular. 
En çò que hè as tarifes, cau que siguen unificades, non per mòde de transpòrt, senon globaument, entà per'mor de hèr possibles politiques actives de cambiament modal quan aguestes siguen de besonh. En aguest sens, era seccion dusau includís es principis d’aplicacion as sistèmes de tarifacion de transpòrt e es critèris basics entara determinacion des tarifes des sistèmes de transpòrt public. Establís era integracion tarifària e era intermodalitat progressives per tot eth país, e fixe era titularitat publica deth sistèma tarifari integrat. Atau madeish, cree un títol basic de transpòrt de referéncia destinat a hèr efectiu er accès assequible ath servici e a fidelizar-ne era utilizacion, e, donques, afècte as politiques publiques de coesion sociau e sostenibilitat ambientau. Eth títol a caractèr intermodal e multiviatge e a de perméter incorporar es servicis de mobilitat e aplicar-i es tarifes corresponentes. Addicionaument, s’i preve era suspension o era reduccion de tarifes deth transpòrt public en situacions excepcionaus. Damb es disposicions d’aguesta lei ena matèria d'integracion tarifària, zonificacion e intermodalitat, tot eth territòri de Catalonha se constituís en un airau integrat enes tarifes des servicis de transpòrt public. 
Era seccion tresau dispòse era creacion de naues figures impositives o recargues en impòsti municipaus, destinadi ath finançament deth transpòrt public, coma un recargue en impòst sus activitats economiques (IAE) que grave es activitats empresariaus e professionaus. Tanben s’establís ua contribucion especiau entath transpòrt sostenible en granes concentracions restacades ara celebracion d’actes determinadi e, en generau, era creacion de d’auti tributs damb era fin de dotar eth finançament deth transpòrt public prenent en consideracion, entre d'auti, es critèris dera obtencion de beneficis economics o patrimoniaus particularizables derivadi deth transpòrt public; era manifestacion de capacitat economica que resulte dera mobilitat en veïcul privat; era contaminacion e era congestion derivades dera mobilitat privada; era orientacion a conductes de mobilitat mès sostenible e eth cambiament de mòde ath transpòrt public; era existéncia de transpòrt public alternatiu en tèrmes d’equivalència economica, e era senhau economica des efèctes extèrns negatius.
Es recorsi que se poguen obtier pera cession, totau o parciau, d’impòsti de titularitat estatau sus consums especifics o que graven era contraprestacion economica e, se pertòque, es beneficis pera utilizacion de vies de grana capacitat se destinen tanben ath finançament deth sistèma de transpòrt public. 
Eth capítol III regule era gestion deth sistèma: eth regim competenciau ena matèria de gestion economica e financèra deth sistèma, es aspèctes organitzatius e de participacion e es esturments de gestion.
Era seccion prumèra dispòse que poguen hèr-se cargue dera gestion economica e financèra tant es administracions competentes en cada servici coma es consòrcis, autoritats o d'autes entitats creadi damb aguesta finalitat en regim de collaboracion interadministrativa, damb ua mencion exprèssa des autoritats territoriaus de mobilitat entar exercici des accions de coordinacion de besonh. Es tarifes son aprovades pera administracion competenta en cada cas. 
Eth Conselh Catalan dera Mobilitat e era Taula Sociau deth Transpòrt Public de Catalonha, d’acòrd damb era seccion dusau, constituïssen organs d’informacion e participacion sociau enes tèrmes dera respectiva normativa reguladora. 
Es aportacions des diuèrses administracions publiques an d’èster estables e sufisentes. D’acòrd damb era regulacion dera seccion tresau, s'an de concretar per miei des programes e pressupòsti e des convènis de finançament que s’i establissen coma estruments de gestion economica e financèra entara sostenibilitat deth servici. Es estruments pressupostaris e de programacion, essenciaument pròpris de cada administracion competenta en aguesta matèria, an de contier era assignacion, annau o pluriennau, des recorsi ath sistèma, e n'an de perméter eth contraròtle, era supervision e eth seguiment coma factors de transparéncia. Es convènis de finançament, damb caractèr interadministratiu, restaquen d’ua manèra pluriennau es diuèrses administracions titulares as objectius de sostenibilitat financèra deth sistèma de transpòrt public, enes tèrmes e laguens eth marc que configure era Lei. 
Eth finançament de naues infraestructures des servicis de transpòrt public e de reparacions e renovacions ei a cargue des pressupòsti d’inversion des administracions publiques competentes ena matèria, o des aportacions de hons europèus o d’autes entitats o organismes publics o privadi, damb caractèr finalista. S’i includissen tanben es espacis intermodals entàs pedanhs enes parades, en un radi que s’a de definir per reglament. Entara programacion des actuacions de finançament de naues infraestructures s’a de hèr ua avaloracion conjunta de totes es accions planificades damb critèris omogenèus. 
Era Lei ei especiaument respectuosa damb era autonomia locau e damb era legislacion basica ena matèria de finances locaus en çò que hè as mecanismes tributaris de finançament deth servici que se i establissen, en tot respectar es supausats e es limits establidi legaument entara aplicacion des diuèrses figures, e combine es formules d’integracion tarifària damb era prevision de formes de concertacion e collaboracion interadministrativa coma via fondamentau entà garantir era sostenibilitat economica deth sistèma. 
Capítol I. NOrmes generaus 

Article 1. Objècte e encastre d’aplicacion 

1. Er objècte d’aguesta lei ei regular eth finançament deth sistèma de transpòrt public de Catalonha. 
2. Aguesta lei s’aplique ath sistèma de transpòrt public de Catalonha, configurat peth conjunt de servicis de transpòrt terrèstre de viatgèrs, per carretèra e ferroviari, urbans e interurbans, de competéncia dera Administracion dera Generalitat e des administracions locaus de Catalonha. 
3. Demoren excludidi der encastre d’aguesta lei es servicis de transpòrt discrecionau, eth transpòrt sanitari, eth transpòrt privat complementari e, damb era excepcion der article 9, eth transpòrt en veïculs d'enquia nau places, includit eth conductor. 

Article 2. Objectiu 

1. Er objectiu d’aguesta lei ei determinar eth regim de finançament deth sistèma de transpòrt public de Catalonha de sòrta que s’assegure era mobilitat de toti es usatgèrs. 
2. Entà arténher aguest objectiu, era Lei: 
a) Determine es obligacions des diuèrses administracions damb competéncies ena matèria de transpòrt public en çò que tanh ath finançament deth sistèma de transpòrt public. 
b) Establís mandats de relacion damb era Administracion generau der Estat ena matèria de concertacion, coordinacion e contribucion ath finançament deth sistèma de transpòrt public.
c) Identifique es còsti deth sistèma entà corbir-les economicament damb es recorsi e es aportacions qu'establís era madeisha lei. 
d) Facilite era coordinacion, era accessibilitat e era intermodalitat entre es servicis de transpòrt public, era utilizacion dera bicicleta e es operacions o activitats consistentes a compartir ua flòta de veïculs de baishes emissions que son utilizadi de manèra individuau o ben a compartir, sense ànim de lucre, un viatge, ena mesura que compòrten aportacion d’usatgèrs ath transpòrt public. 
3. Er objectiu dera Lei s’a d’arténher damb era aplicacion, ath conjunt deth sistèma de transpòrt public de Catalonha, des principis e es critèris d’ordenacion e de gestion següents: 
a) Usatge optim deth conjunt des recorsi de mobilitat.
b) Prioritat des mieis de transpòrt public collectius. 
c) Garantia d’accessibilitat, flexibilitat, eficiéncia e equitat sociau. 
d) Reequilibri territoriau. 
e) Integracion des diuèrsi sistèmes de transpòrt e garantia d’interoperabilitat e intermodalitat.
f) Priorizacion dera propulsion electrica, es hònts d’energies renovables e es combustibles fossils de baishes emissions contaminantes en compliment dera normativa dera Union Europèa relativa as combustibles mès nets entath transpòrt.
g) Optimizacion des impactes socioeconomics, damb era maximizacion deth benefici comun, auent en compde era capacitat economica des usatgèrs.
h) Avaloracion des alternatives de mobilitat existentes entre ua origina e ua destinacion determinades e priorizacion des que siguen mès eficientes en tèrmes ambientaus e economics. 
i) Consideracion des efèctes extèrns des diuèrsi mòdes de transpòrt public collectiu.
Article 3. Definicions

As efèctes de çò que dispòse aguesta lei, se compren per: 
a) Impacte ambientau: era incidéncia de cada miei de transpòrt ena modificacion des condicions ambientaus, especiaument era alteracion dera composicion abituau der aire pera emission de gasi, compòsti, particules e substàncies nocives o toxiques entara qualitat der aire, o pr'amor que provòque efècte ivernacle, sorrolh e prejudici entara salut publica, tant en impactes actuaus coma ena prevision d’efèctes futurs, consideradi individuaument o acumulativament.
b) Intermodalitat: eth movement de persones o mercaderies que compòrte er usatge successiu de dus o mès mòdes de transpòrt entà completar eth desplaçament. 
c) Mòdes de transpòrt public: eth sistèma o miei antà trasladar persones o productes d’un lòc ar aute, que pòt èster terrèstre —per carretèra, camin de hèr e cable—, maritim, fluviau o aerian. 
d) Operadors: es empreses, publiques, privades o mixtes, prestadores de servicis de transpòrt public de persones. 
e) Servicis a demanda: es servicis de transpòrt public que se prèsten auent concertat prèviament eth desplaçament per via telefonica, telematica o per d’auti mieis analògs. 
f) Sistèma de coche compartit: era activitat que consistís a compartir un coche damb d’auti usatgèrs, tant entà trajèctes periodics coma entà viatges ocasionaus, tanben coneishuda coma car pooling. 
g) Sistèma de coche multiusuari: era modalitat de loguèr de veïculs en qué er usatgèr lo lògue per un periòde cuert de temps, mejançant ua organizacion especifica en qué concorren d'auti usatgèrs, tanben coneishuda coma car sharing. 
h) Sistèma de transpòrt public: eth conjunt o eth hilat de mieis e servicis de titularitat o responsabilitat publica destinadi ath desplaçament de persones. 
i) Sistèma tarifari integrat: eth conjunt de mieis o activitats de transpòrt public qu'en un encastre territoriau determinat se desvolòpen de conformitat damb tarifes uniformes. 
j) Transpòrt discrecionau: eth transpòrt public de persones que se hè sense subjeccion a itineraris, calendaris ne oraris prefixadi. 
k) Validacion e anullacion de títols: era accion d’acòrd damb qué se verifique qu'er usatgèr a un títol que li permet hèr eth trajècte establit e aguest se comptabilize as efèctes de tier-lo en compde entà futurs viatges damb aguest títol.
l) Zòna: er encastre d’aplicacion integrada d’un sistèma tarifari damb un prètz uniforme sense consideracion dera distància recorruda ne des cambiaments modals en un temps prefixat. 

Capítol II. Hònts de finançament deth transpòrt public

Seccion prumèra. Aspèctes generaus 

Article 4. Cobertura deth sistèma 

1. Es administracions publiques asseguren eth finançament adequat deth conjunt deth sistèma de transpòrt public de viatgèrs mejançant es recorsi economics que s’i destinen d’acòrd damb aguesta lei e que s’an d’aplicar atenent era natura deth transpòrt e era tipologia dera despena que cau corbir. 
2. Es besonhs de finançament deth sistèma de transpòrt public s’an d’avalorar d’acòrd damb era sua valor economica, auent en compde tanben es efèctes extèrns, positius e negatius, de caractèr sociau e ambientau presents e futurs. 
3. Es còsti derivadi dera implantacion de servicis de transpòrt public naui qu'excedisquen era chifra d’integracion tarifària prevista en projècte d’implantacion aprovat son a cargue des pressupòsti des administracions titulares entà tot eth periòde que sigue establit o enquiath moment en qué eth sòn deficit d’explotacion s'equipare ath deth sistèma en qué aqueri servicis siguen integradi.
4. Era Administracion dera Generalitat, damb era collaboracion dera rèsta des administracions damb competéncies en aguesta matèria, a de hèr un seguiment annau deth sistèma de mobilitat en Catalonha, qu'includís es balanci des hònts de finançament deth transpòrt public, es despenes de toti es sistèmes e eth calcul de toti es efèctes extèrns positius, negatius e de caractèr sociau e ambientau, presents e futurs. 

Article 5. Obligacions des administracions 

1. Es administracions damb competéncia enes diuèrsi mieis de transpòrt public an de garantir er equilibri financèr deth conjunt deth sistèma, d’acòrd damb es tèrmes establidi per aguesta lei e, se pertòque, mejançant convènis de finançament, consòrcis o d'autes formules de collaboracion interadministrativa. 
2. Cada administracion, en çò que hè ath sòn encastre de competéncies, a de consignar en pressupòst de cada exercici es impòrts destinadi ath finançament des mieis de transpòrt public, de conformitat damb es obligacions respectives e damb es convènis o es acòrds de finançament soscrits. 
3. Es aportacions des administracions publiques an d’èster estables, damb un grad de cobertura adequat as critèris fixadi per aguesta lei e an de contier previsions pluriennaus sufisentes entà garantir era mantenença deth conjunt deth sistèma de transpòrt public. 
4. Es aportacions des administracions an d’èster proporcionaus as besonhs de mobilitat en cada encastre territoriau e s'an de ponderar en foncion deth nombre d’abitants, era densitat de poblacion, era extension territoriau e eth hilat de comunicacions en servici damb era fin d’afavorir eth reequilibri territoriau e un desvolopament adequat des sistèmes de transpòrt public ath conjunt deth territòri de Catalonha. 
5. Es aportacions de cada administracion s'an de concretar e amiar a tèrme mejançant es corresponents esturments de finançament de caractèr pluriennau. 
6. Eth percentatge dera aportacion generica publica as despenes de foncionament des sistèmes integradi de transpòrt public urban, interurban e metropolitan a de perméter arténher era cobertura deth sistèma, amassa damb es ingrèssi dirèctes tarifaris e era rèsta d'ingrèssi que s’i destinen d’acòrd damb aguesta lei. 

Article 6. Despenes d’explotacion 

1. Es despenes d’explotacion que cau considerar còsti d’operacion deth sistèma son, aumens, es següentes:
a) Despenes de foncionament ordinari, qu'includissen eth personau, es subministraments, era seguretat e similares. 
b) Despenes de mantenença e reparacions ordinàries deth materiau mobil.
c) Era amortizacion deth materiau mobil. 
d) Despenes de mantenença e reparacions ordinàries des infraestructures de transpòrt, de subministrament, de senhalizacion e de seguretat.
e) D'autes despenes derivades deth foncionament corrècte deth sistèma de transpòrt public que non includisquen era inversion entà naues installacions e era amortizacion des infraestructures.
2. Se pòden establir per reglament indicadors o estandards de còsti dirèctes e indirèctes per encastres e tipologies de servici damb efèctes d’avaloracion e de transparéncia.

Article 7. Ingrèssi deth sistèma 

Son ingrèssi deth sistèma de transpòrt public: 
a) Es procedenti des tarifes des servicis, enes diferentes modalitats. 
b) Es aportacions generaus des administracions publiques consignades enes pressupòsti respectius. 
c) Es impòsti, es taxes, es participacions e es recargues tributaris que s’establisquen especificament entà contribuïr ath finançament deth sistèma de transpòrt public.
d) Es aportacions especifiques, procedentes des pressupòsti des organismes o es entitats publiques o privades responsables dera aplicacion de politiques sectoriaus o territoriaus mejançant es pertinents convènis damb es administracions competentes en aguesta matèria. 

e) Es ingrèssi entath finançament deth sistèma de transpòrt public procedenti des estudis d’avaloracion dera mobilitat generada, e tanben tota auta figura urbanistica qu'age era madeisha fin. 
f) Es ingrèssi comerciaus e d'auti ingrèssi atipics generadi pera gestion deth sistèma de transpòrt public. 
g) Es ingrèssi procedenti dera imposicion de sancions administratives ena matèria de transpòrt de persones.
h) Quinsevolh aute ingrès que se pogue restacar ath finançament deth sistèma de transpòrt public.
Article 8. Aportacions des politiques sociaus ath sistèma de tarifacion deth transpòrt public 

1. Es reduccions, es bonificacions e es subvencions as tarifes deth transpòrt public destinades a subvenir as despenes de transpòrt de determinadi collectius o persones son assumides a cargue des programes especifics destinadi ad aguestes fins enes pressupòsti des organismes o entitats publiques o privades responsables dera execucion des politiques corresponentes e s’an d’aportar ath finançament deth sistèma mejançant es convènis que pertòque. 
2. Es reduccions, bonificacions o subvencions especifiques des tarifes deth transpòrt public son aplicables as títols de transpòrt regulat per article 15, d’ua manèra acumulativa o complementària, segons pertòque. 
Article 9. Integracion des servicis a demana 

Es servicis a demana en foncionament en territòris o trajèctes en qué non se pogue disposar permanentament e damb frequéncies adequades de sistèmes de transpòrt public regular en veïculs d’usatge collectiu, a causa dera baisha densitat de poblacion, deth nombre redusit d’abitants des municipis o dera dispersion urbana, son part deth sistèma de transpòrt public as efèctes de garantir-ne eth finançament e era inclusion en sistèma tarifari integrat. 
Article 10. Intermodalitat entre eth transpòrt public e era bicicleta 

1. Es servicis de transpòrt public an d’incorporar, tostemp que tecnicament sigue possible, eth transpòrt gratuït des biciclètes des usatgèrs. 
2. Es administracions publiques an de promòir era intermodalitat e era integracion tarifària entre es sistèmes de biciclètes d’usatge public e eth sistèma de transpòrt public. 
Article 11. Intermodalitat entre eth transpòrt public e es sistèmes de coche multiusatgèrs e de coche compartit 

Es administracions publiques an de promòir era intermodalitat entre es sistèmes de coche multiusatgèr e de coche compartit e eth transpòrt public, de sòrta que toti dus sistèmes demoren afavoridi pera aportacion de passatgèrs as estacions e es intercambiadors dempús des zònes periferiques e non pro corbides damb servici de transpòrt collectiu.
Article 12. Finançament des infraestructures de transpòrt 

1. Era construccion o era metuda en foncionament de naues infraestructures des servicis de transpòrt public, includidi es espacis d’intercambi modal, s’a de finançar damb cargue a dotacions per inversion des pressupòsti des administracions publiques competentes en aguesta matèria, damb utilizacion, quan pertòque, des formules de collaboracion damb era iniciativa privada establides legaument e compdant, s'ei procedent, damb es aportacions de hons publics europèus o d’ua auta origina.
2. Entara programacion des accions de finançament de naues infraestructures cau hèr ua avaloracion de totes es actuacions planificades damb critèris omogenèus, que n’includisquen era avaloracion economica, sociau e ambientau dempús dera construccion enquiara fin dera vida utila.
Seccion dusau. Es tarifes deth transpòrt 

Article 13. Principis d’aplicacion as sistèmes de tarifacion deth transpòrt 

1. Es tarifes e es títols de transpòrt deth sistèma de transpòrt public de Catalonha s’an de determinar atenent es critèris següents: 
a) Era proporcionalitat respècte ara utilizacion e es còsti de produccion des servicis, sense perejudici des mecanismes compensatòris que resulten dera aplicacion dera rèsta de critèris d’aguest article.
b) Era integracion progressiva e proporcionada des efèctes extèrns ambientaus e sociaus, tant positius coma negatius, que resulten des diuèrsi sistèmes de transpòrt privat e public.
c) Era simplicitat, era claretat e era transparéncia deth sistèma entà per'mor que sigue entenedor entàs usatgèrs. 
d) Eth foment de politiques actives de cambiament modal e de fidelizacion des usatgèrs deth transpòrt public, per rasons d’eficiéncia, d’accessibilitat e de minimizacion de còsti economics e d’impactes socioambientaus. 
e) Era prevision d’ua tarifacion sociau que permete era mobilitat en transpòrt public de toti es usatgèrs, damb independéncia de sòns recorsi economics, estat fisic o situacion sociolaborau.
f) Era prevision de mesures especifiques de reduccion o exempcion tarifària, aplicables en temps o situacions especiaus o en zònes determinades, entà desvolopar politiques de milhorament ambientau, de mitigacion d’impactes ambientaus o naturaus o de salut publica. 
g) Era prevision de mesures de reequilibri e compensacion interterritoriau, entà garantir era accessibilitat damb sistèmes de transpòrt public accessible e efectius en tot eth territòri, damb ua atencion especiau ara densitat de poblacion, ath poblament dispersat, ara dificultat orografica o ara situacion periferica o aluenhada en çò que tanh as principaus servicis e infraestructures de transpòrt o as poligòns de concentracion d’activitat economica o de servicis publics.
h) Era integracion de proposicions formulades pes diuèrses administracions publiques e entitats socioeconomiques en finançament deth servici deth transpòrt public damb er objècte de favorir er accès ath transpòrt public a persones que meriten un emparament especiau o ua atencion per rason d’edat, de situacion sociolaborau o de limitacions personaus, e tanben era accessibilitat de trabalhadors e usatgèrs a encastres de concentracion d’activitats economiques e similares, assumides a cargue des programes especifics entad aguestes finalitats enes pressupòsti des organismes o entitats publiques o privades responsables dera iniciativa.  
2. Es títols de transpòrt an d'auer un supòrt tecnologic comun que s’estene progressivament a tot eth territòri de Catalonha e que, aumens, a de perméter: 
a) Identificar es diferenti sistèmes tarifaris aplicables ar usatgèr, d’acòrd damb er article 15. 
b) Identificar es diferenti mieis de validacion e cancellacion des títols de transpòrt. 
c) Aplicar era tarifa totau que correspone segons es cambiaments modals o de zòna e era distància recorruda damb es validacions d’entrada e gessuda que siguen de besonh.
d) Incorporar-i es diferenti mieis de pagament. 
e) Incorporar-i es donades de besonh entà aplicar es critèris der apartat 1.
3. Es donades incorporades ath supòrt tecnologic comun deth sistèma tarifari integrat non pòden èster cedides a entitats privades ne espetades damb fins comerciaus aliènes ath servici public de transpòrt. 

Article 14. Determinacion des tarifes des sistèmes de transpòrt public 
1. Es tarifes deth sistèma tarifari integrat se fixen atenent ar equilibri des còsti d’operacion e ath conjunt d’ingrèssi deth sistèma, includides es aportacions que i an de hèr es administracions competentes en aguesta matèria. Amassa damb es còsti dirèctes o indirèctes d’explotacion, s'an de tier en compde es efèctes extèrns negatius des servicis de mobilitat e es efèctes sus era planificacion de finançament per part des administracions publiques competentes en aguesta matèria. Dera madeisha manèra, es còsti dirèctes o indirèctes d’explotacion e es efèctes extèrns negatius des servicis de transpòrt s’an de tier en compde en prumèr establiment o ena revision des diuèrses tarifes deth sistèma de transpòrt public.
2. Es tarifes s’an de fixar en marc des plans o es previsions pluriennaus de finançament deth sistèma de transpòrt public e damb es corresponentes previsions des pressupòsti des administracions publiques competentes en aguesta matèria.
Article 15. Sistèma tarifari integrat 

1. Eth sistèma tarifari integrat includís: 
a) Un títol generau de transpòrt destinat a hèr efectiu er accès a un transpòrt public accessible e fidelizar-ne era utilizacion.
b) Un o diuèrsi títols sociaus e ambientaus qu'incorpòren es politiques publiques de coesion sociau e sostenibilitat ambientau. 
c) D’auti títols de transpòrt entàs usatgèrs non abituaus.
2. Es títols an d'auer en consideracion es diferenti perfils e besonhs des usatgèrs e adaptar eth prètz deth transpòrt ara sua mobilitat reau, damb descompdes, quan pertòque, qu’afavorisquen er usatge deth sistèma e damb ua tarifacion sociau flexible, personalizada e equitativa.
3. Es títols, d’acòrd damb es sues caracteristiques e era sua fin, an caractèr intermodal, multiviatge, recargable e flexible. En çò que hè ara utilizacion: 
a) Afavorissen era mobilitat damb quinsevolh miei de transpòrt public integrat a Catalonha tota, damb un pagament e un impòrt unic per viatge que permeten eth transbordament enes condicions que se determinen, damb es tarifes uniformes que siguen aplicables e damb era validacion preceptiva en cada cambiament de mòde de transpòrt. 
b) Permeten era mobilitat interurbana damb validacion d’entrada e de gessuda enes mieis de transpòrt interurbans entà determinar eth nombre de zònes o era distància deth recorrut deth desplaçament.
c) Permeten incorporar es servicis de mobilitat e repercutir es tarifes aplicables en cada cas.
4. Mejançant es títols sociaus e ambientaus a qué hè referéncia er apartat 1.b, es administracions competentes en aguesta matèria an d’implantar e desvolopar politiques publiques de coesion sociau e sostenibilitat ambientau en benefici de determinadi tipes d’usatgèrs entà hèr efectiu eth dret ath transpòrt public enes tèrmes establidi per aguesta lei. Es tarifes aprovades en marc d’aguestes politiques an un tractament diferenciat en sistèma tarifari e tecnologic comun e er impòrt iniciau e es revisions posteriores an de préner en consideracion es valors minimes de salari e renda de referéncia, sense superar es quanties o linhes d’evolucion que, d’ua manèra predeterminada e damb artenhuda pluriennau, establisquen es administracions competentes. 
Article 16. Integracion tarifària, zonificacion e intermodalitat 

1. Es administracions competentes ena matèria de transpòrt an de garantir er accès ath servici damb un unic pagament integrat qu'includisque eth transbordament e afavorisque era intermodalitat. Damb aguesta fin s’an de constituïr airaus de gestion tarifària integrada deth transpòrt public, d’encastre municipau, supramunicipau o metropolitan, entàs desplaçaments que s’i hèn laguens d’un espaci de temps e independentament des cambiaments intermodals e dera distància recorruda, enes tèrmes qu'establís era disposicion addicionau nauau.
2. Era titularitat deth sistèma tarifari integrat ei publica e se’n hè ua gestion unica en conjunt deth territòri de Catalonha, sens prejudici des competéncies que poguen correspóner as diuèrses administracions ena matèria de transpòrts e mobilitat, es quaus an de formalizar es acòrds pertinenti entà garantir era sostenibilitat e era eficiéncia deth sistèma, enes tèrmes d’aguesta lei. 
3. Es normes de foncionament e gestion deth sistèma tarifari integrat an d’establir es mecanismes entara distribucion adequada des ingrèssi percebudi e es aportacions qu'agen de hèr-i es administracions entara compensacion as empreses operadores dera obligacion de servici public que pogue comportar era aplicacion deth sistèma tarifari integrat enes servicis que gestionen. 
4. Se pòden establir o mantier es sistèmes tarifaris pròpris en quinsevolh encastre, includidi es des autoritats territoriaus de mobilitat, que, en tot cas, s’an de coordinar damb eth sistèma tarifari deth conjunt deth territòri de Catalonha.
5. Es títols sociaus o ambientaus establidi per article 15.1.b pòden auer aplicacion generau o limitada a encastres o territòris determinadi, quan calgue atier situacions singulares, especifiques o de caractèr temporau. 
Article 17. Suspension o reduccion de tarifes deth transpòrt public en situacions excepcionaus 

1. Es autoritats competentes en aguesta matèria pòden acordar era reduccion des tarifes deth transpòrt public, damb caractèr excepcionau e d’artenhuda temporau e territoriau limitada, per rasons ambientaus, en marc des plans de qualitat der aire en zònes de proteccion especiau e de prevencion dera contaminacion atmosferica, o per motius de seguretat publica o en cas de catastròfes naturaus o d'autes situacions extraordinàries. 
2. Es impòrts non percebudi enes casi a qué hè referéncia er apartat 1 entath finançament deth transpòrt public an d’èster assumits a cargue des programes o hons de contingéncia especifics damb aguestes finalitats enes pressupòsti des organismes publics responsables dera aplicacion des dites mesures. 
Seccion tresau. Era fiscalitat especifica entath finançament deth sistèma 

Article 18. Tributs pròpris entath finançament deth sistèma de transpòrt public 

1. Damb era fin de dotar de mès recorsi eth finançament deth transpòrt public, eth Govèrn, en encastre des sues competéncies, a de presentar ath Parlament es projèctes legislatius pertinenti entar establiment progressiu de naui tributs, auent en consideracion es beneficis e es efèctes extèrnes derivadi deth transpòrt public. 
2. Era Administracion dera Generalitat e es ens locaus pòden establir recargues, o aumentar es tipes impositius o es quòtes, sus es tributs ja existents era recaptacion des quaus s'a de destinar ath finançament deth transpòrt public, en marc dera legislacion generau tributària e era legislacion sus finances publiques. 
3. Entre es figures tributàries especifiques a qué se referissen es apartats 1 e 2, se pòden establir progressivament:
a) Un recargue sus er impòst d’activitats economiques que grave era activitat des superfícies comerciaus mieges e granes, es galaries comerciaus e d'autes concentracions o airaus comerciaus urbans e de servici damb facturacion annau superiora a un milion d’èuros entà cada establiment o acumulatiu de cada airau o conjunt, en nuclèus urbans o conurbacions que siguen dotadi de sistèmes intèrns de transpòrt public urban de nauta frequéncia e atenent era normativa sus centres comerciaus e sus efèctes des estudis dera mobilitat generada, enes tèrmes que determine era legislacion sus finances locaus. 
b) Ua contribucion especiau o ua taxa, segons pertòque, entara adopcion de mesures especiaus e extraordinàries d’ordenacion deth transit e de transpòrt collectiu sostenible en escadença d’actes damb grana afluéncia. 
c) Tributs sus era congestion e era contaminacion derivades dera utilizacion deth veïcul privat, damb es modalitats següentes:
1r. Impòsti o taxes que graven era utilizacion des vies de nauta capacitat, damb era fin de contribuïr ath finançament deth sistèma de transpòrt public.
2au. Impòsti o taxes que graven era contaminacion atmosferica produsida per veïculs de motor en desplaçaments comerciaus o privadi damb utilizacion de parcatges de rotacion es vies publiques e establiments comerciaus o des existents en bastisses o centres generadors de mobilitat plaçadi en zònes de proteccion atmosfèrica especiau definides d’acòrd damb era normativa vigenta. Es recorsi economics generadi an de contribuïr a sufragar eth còst de mesures de bonificacion deth transpòrt public enes suposicions establides per article 17. 
d) Impòsti o taxes sus er impacte ambientau causat pes veïculs de motor ena modalitat d’utilizacion potenciau de veïculs de motor damb domicili en Catalonha e tanben pes veïculs de motor ena modalitat de circulacion en itinerància e toristica. 
e) Un recargue sus er impòst sus bens immòbles, enes supòsits e laguens es limits qu'establís era legislacion sobre finances locaus. 

f) Un recargue, o un aument deth tipe impositiu sus er impòst corresponent, segons pertòque, sus era matriculacion o era metuda en circulacion de veïculs de motor, limitat a determinades categories en foncion dera incidéncia mieiambientau. 
4. Es recargues especifics sus es tributs qu'agen caractèr exclusivament locau e es contribucions especiaus son establidi e gestionadi pes ajuntaments respectius e destinadi ara aportacion dera Administracion locau corresponenta ath finançament deth sòn sistèma de transpòrt public, en marc des obligacions de cobertura deth sistèma e de concertacion e collaboracion establit pes articles 4 e 5.
5. S'ua administracion locau includida en un encastre de gestion integrada deth transpòrt vò prescindir dera aplicacion en sòn municipi d’un o mès des recargues especifics sus tributs locaus que s’apliquen enes auti municipis deth madeish encastre, a de preveir es aportacions de besonh entà garantir er equilibri deth sistèma enes tèrmes des apartats 1 a 4. 
6. Toti es ingrèssi provenenti dera aplicacion des tributs de caractèr ambientau an caractèr finalista e s’an de destinar ath finançament deth transpòrt public, d’acòrd damb eth percentatge qu'acòrden es administracions que ne siguen titulares.

Article 19. Cession e participacion en tributs estataus 

1. Se pòt incorporar ath finançament deth sistèma de transpòrt public era recaptacion d’impòsti cedidi per Estat o era des impòsti en qué participe era Generalitat, actuaument o en futur, e particularament ua part dera recaptacion der impòst sus idrocarburs, de conformitat damb es tèrmes que siguen acordadi o establidi legaument. 
2. Se destinen tanben ath finançament deth sistèma de transpòrt public es recorsi que s’obtenguen pera cession, totau o parciau, dera recaptacion des tributs e d'autes exaccions de titularitat estatau que s’exigisquen pera utilizacion de vies de grana capacitat en Catalonha o que graven era contraprestacion economica, e, s'ei procedent, eth benefici derivat dera utilizacion onerosa d’aguestes. 

Capítol III. Gestion deth sistèma

Seccion prumèra. Regim competenciau

Article 20. Gestion economica e financèra deth sistèma de transpòrt public 

Era gestion economica e financèra deth sistèma de transpòrt public correspon as administracions competentes ena prestacion de cada servici, o as consòrcis, es autoritats o d'autes entitats creadi damb aguesta fin en regim de collaboracion interadministrativa. 

Article 21. Competéncia entara determinacion des tarifes aplicables ath sistèma de transpòrt public 

1. Es tarifes deth transpòrt public de Catalonha son fixades e aprovades pera administracion competenta ena matèria de transpòrts que pertòque en cada cas e d’acòrd damb era sua normativa reguladora.
2. Er establiment e era revision des tarifes s’an de sosméter ar informe prealable deth Conselh Catalan dera Mobilitat. 
3. Es tarifes sociaus e ambientaus e es critèris entà aplicar-les son prepausadi pes administracions competentes ena implantacion des politiques de coesion sociau, melhora mieiambientau o reequilibri territoriau, que n’assumissen era aportacion economica corresponenta, enes tèrmes der article 15 e aprovades pera administracion competenta ena matèria de transpòrts que pertòque en cada cas. 
Seccion dusau. Aspèctes d'organizacion e de participacion 

Article 22. Coordinacion institucionau entath finançament deth transpòrt public

1. Era Administracion dera Generalitat e es administracions locaus, per rason des competéncies respectives, an de coordinar era actuacion de sòrta que demoren garantidi eth finançament deth sistèma de transpòrt public enes tèrmes establidi per aguesta lei e, en particular, es aspèctes relatius as sistèmes tarifaris integradi e es auti aspèctes a qué hèn referéncia es articles 15 e 16. 
2. Era Administracion dera Generalitat e es administracions locaus an d’exercir es accions de coordinacion de besonh mejançant es autoritats territoriaus de mobilitat.
3. Es normes reguladores deth foncionament des autoritats territoriaus de mobilitat an d’establir es condicions de participacion dera Administracion generau der Estat en cas qu'aguest hèsque contribucions economiques efectives ath finançament deth transpòrt public. 
Article 23. Eth Conselh Catalan dera Mobilitat

1. Eth Conselh Catalan dera Mobilitat ei er organisme d’informacion e participacion des autoritats territoriaus de mobilitat e es entitats representatives des associacions d’ens locaus de Catalonha, e tanben deth conjunt des agents economics, sindicaus e sociaus qu'intègren era Taula Sociau deth Transpòrt Public de Catalonha. 
2. Eth Conselh Catalan dera Mobilitat a d’èster informat periodicament des accions amiades a tèrme pes autoritats competentes ena matèria de transpòrt public e deth finançament d’aguest, e especificament pes autoritats territoriaus de mobilitat, en aplicacion d’aguesta lei. 
3. Eth Conselh Catalan dera Mobilitat a d’eméter eth sòn informe prealable, aumens, en relacion damb es critèris generaus e es proposicions de determinacion e revision de tarifes de cadun des títols qu'intègren eth sistèma de transpòrt public de Catalonha, es sistèmes d’integracion tarifària e eth supòrt tecnologic comun, enes tèrmes des articles 14, 15 e 16.
4. Era composicion, es critèris de representacion e es normes de foncionament deth Conselh Catalan dera Mobilitat s’an de definir per reglament. 

Article 24. Era Taula Sociau deth Transpòrt Public de Catalonha 

1. Se cree era Taula Sociau deth Transpòrt Public de Catalonha, damb caractèr d’organ de participacion, informacion e seguiment des usatgèrs enes politiques de transpòrt public e, en especiau, deth finançament, des títols e deth sistèma tarifari d’aguest transpòrt. 
2. Ena Taula Sociau deth Transpòrt Public de Catalonha an representacion es entitats sindicaus, sociaus, mieiambientaus e de consumidors e usatgèrs qu'actuen en encastre deth transpòrt public, ena forma que se determine per reglament.
3. Era Taula Sociau deth Transpòrt Public de Catalonha a de designar d’entre es sòns membres es representants que tanben agen d’integrar eth Conselh Catalan dera Mobilitat.
4. Era concrecion des foncions e deth regim de designacion de representants e d'auti aspèctes foncionaus dera Taula Sociau deth Transpòrt Public de Catalonha s’a de determinar per reglament.

Seccion tresau. Es estuRments de gestion

Article 25. Programes e pressupòsti 

1. Entara gestion des recorsi deth sistèma de finançament, es administracions titulares d’acòrd damb er article 22.1 s’an de dotar des esturments pressupostaris e de programacion, annau o pluriennau, e de seguiment comptable des operators, que ne permeten eth contraròtle, era supervision e eth seguiment d’ua manèra contunhada, damb era fin de garantir-ne era transparéncia e er usatge eficient.
2. Era informacion economica e comptable a d’includir entà cada servici era informacion significativa sus es actius e er estat de dotacion des amortizacions que pertòquen ena forma fixada per reglament.
3. Es mecanismes d’informacion economica e comptable an de perméter conéisher era origina des hons de totes es aportacions publiques e tarifàries e es despenes deth sistèma, e an d’èster sufisents entà garantir que se complisquen es determinacions des apartats 1 e 2.

Article 26. Convènis de finançament e contractes de servici public 

1. Damb era fin de garantir era sostenibilitat deth sistèma deth transpòrt public, se pòden soscríuer, enes tèrmes dera normativa comunitària, convènis de finançament entre es administracions competentes en aguesta matèria e contractes de servici damb es operadors de transpòrt public. Aguesti convènis e contractes de servici an de determinar, se pertòque, er impòrt des aportacions publiques ara mantenença deth sistèma de transpòrt e es condicions d’usatge des hons assignadi. 
2. Es convènis de finançament an d’incorporar es manaments derivadi des programes de desvolopament de naui sistèmes o d’ampliament des actuaus, e tanben:
a) Es aportacions des administracions ara explotacion d’aguesti sistèmes. 
b) Es aportacions des administracions ath finançament des infraestructures de besonh entath desvolopament dera planificacion de mobilitat aprovada. 
3. Es convènis de finançament e es contractes de servici public an d'auer ua vigéncia adequada ena programacion deth servici, e se’n pòt preveir era prorròga enquiara soscripcion de convèni següent. 

Disposicions addicionaus 

Prumèra. Obligacions financères des administracions 

Es obligacions financères deth sistèma de transpòrt public exigibles en moment dera entrada en vigor d’aguesta lei an d’èster atengudes pes administracions competentes en aguesta matèria damb cargue as dotacions pressupostàries respectives, sense que se poguen computar coma còst ena determinacion des tarifes deth servici.

Dusau. Aportacion des pressupòsti generaus der Estat 

Eth Govèrn dera Generalitat a de negociar damb era Administracion generau der Estat er establiment d’un marc regular e estable d’aportacions des pressupòsti generaus der Estat ath sistèma de finançament deth transpòrt public urban de Catalonha.

Tresau. Naues figures impositives

Eth Govèrn, damb era fin de complir çò que dispòse er article 18, a de: 
a) Presentar ath Parlament un o mès projèctes de lei entara implantacion efectiva des figures impositives a qué hè referéncia aguesta lei, enes matèries dera sua competéncia e destinades especificament a neurir es naues hònts de finançament deth transpòrt public, en marc de çò que dispòse er apartat 2 dera disposicion addicionau cincau. 
b) Presentar en Parlament ua o mès proposicions de lei pr'amor que siguen tramitades en Congrès des Deputats, damb era fin que se creen o s’abiliten es mesures legislatives de competéncia estatau de besonh entà perméter era implantacion efectiva des figures impositives a qué hè referéncia aguesta lei.
c) Començar es negociacions damb era Administracion der Estat e, se pertòque, presentar en Parlament ua iniciativa legislativa entà tramitar en Congrès des Deputats, damb era fin d’obtier era cession totau o parciau dera recaptacion des impòsti de titularitat estatau que graven era contraprestacion economica e, se s’escatz, eth benefici pera utilizacion de vies de grana capacitat de Catalonha.

Quatau. Comptabilitat agranida 

1. Eth Govèrn a d’elaborar ua comptabilitat agranida dera mobilitat auent en compde es efèctes extèrns e es impactes sociaus e ambientaus, qu'a de servir de basa de debat e prenuda de decisions ena matèria de gestion dera mobilitat. Aguesta informacion a de demorar integrada en seguiment annau deth sistèma de mobilitat en Catalonha e era avaloracion que se’n hèsque s’a de liurar ar Observatòri dera Mobilitat de Catalonha, que l’a de hèr publica annaument.
2. Ena determinacion des efèctes extèrns presents e futurs des diuèrsi sistèmes de transpòrt, mentre non i age ua reglamentacion posteriora s’an d’aplicar es directritzes europèes mès actualizades. 

Cincau. Integracion de foncions

1. Era Administracion dera Generalitat e es autoritats territoriaus de mobilitat an de promòir era integracion des foncions actuaus qu'en matèria de finançament deth transpòrt public exercissen es diuèrses administracions publiques mejançant es convènis e es acòrds que soscriuen e autregen, que pòden comportar er agraniment o era modificacion der encastre e era responsabilitat des autoritats territoriaus de mobilitat. 
2. Era Administracion dera Generalitat, damb era collaboracion des autes administracions damb competéncies en aguesta matèria, mentre non sigue efectiva era integracion de foncions a qué hè referéncia er apartat 1, a de hèr eth seguiment complèt e integrat de totes es hònts de finançament deth sistèma de mobilitat en Catalonha, des hons que se creen e se gestionen a compdar des recorsi establidi per aguesta lei e des aportacions de quinsevolh natura qu'amien es administracions publiques damb competéncies sectoriaus qu'incidisquen en aqueth sistèma. Ad aguest efècte s’a de dotar des estruments qu'apòrten era transparéncia maxima as fluxes economics, ara sua origina e era sua aplicacion. 

Siesau. Promocion dera mobilitat sostenibla 

1. Era Administracion dera Generalitat, es organismes que ne depenen e es autes administracions publiques an de hèr ua politica activa de promocion dera mobilitat sostenibla en çò que tanh as centres de trabalh respectius, qu'a d’includir, entre d'autes, era promocion des mesures fiscaus d’incentiu en vigor e ua gestion adequada des parcatges. 

2. Era Administracion dera Generalitat e es organismes que ne depenen, en tèrme de tres mesi a compdar dera entrada en vigor d’aguesta lei, an de formular, damb era participacion des representants deth personau, un programa especific de mesures entà promòir era mobilitat sostenibla e era utilizacion des mieis de transpòrt public e entà informar des avantatges fiscaus qu'aufrís. 

Setau. Coordinacion des politiques tarifàries

Mentre non se produsisque era plea integracion des sistèmes de bicicletes d’usatge public en foncionament en un o mès municipis o encastres territoriaus, es autoritats competentes ena matèria de transpòrt public dera Generalitat e des administracions locaus qu'agen aguest servici an de coordinar es politiques tarifàries e es aportacions economiques que calgue hèr-i as efèctes dera progressiva integracion enes desplaçaments intermodals. Eth Conselh Catalan dera Mobilitat a d’eméter eth sòn informe en procediment de determinacion des tarifes aplicables as sistèmes de biciclètes d’usatge public. 
Ueitau. Gestion deth servici

1. Era gestion dirècta deth servici des operadors publics se base en critèris de rendabilitat, eficiéncia e productivitat, damb aplicacion des esturments juridics e economics de gestion empresariau de besonh entà hèr efectiva era sua autonomia de decision en toti es encastres dera gestion deth servici qu'an encomanat e que s’an de reflectir enes plans d’actuacion e, s'ei eth cas, enes contractes programa que siguen aprovadi pes organs competents, en marc de çò qu'establís aguesta lei. 
2. Eth plan d’accion empresariau de Ferrocarrils de la Generalitat de Catalunya ei aprovat peth Govèrn, a vigéncia pluriennau e a de contier, entre d'autes, es mesures que permeten disposar d’un marc de finançament estable e sostenible entara empresa, includit eth tractament adequat deth sòn endeutament a long tèrme, e gestionar-ne es recorsi umans de manèra qu'assegure eth dimensionament corrècte dera plantilha en çò que tanh ath nombre e era especializacion des sòns efectius e era sua retribucion e era sua jubilacion e ath relèu generacionau e es besonhs organizatius derivadi dera evolucion deth servici.
3. Era aplicacion des mesures includides en plan d’actuacion empresariau de Ferrocarrils de la Generalitat de Catalunya, que non pòt comportar un increment dera despena publica ath delà des limits autorizadi, non demore subjècta as limitacions generiques que poguen establir es leis de pressupòsti en matèria de personau destinades ath conjunt deth sector public dera Generalitat. Era efectivitat des decisions de gestion empresariau damb contengut economic adoptades pera empresa en matèria de personau demore condicionada unicament, en marc dera legislacion basica aplicabla e dera legislacion pressupostària, ar assolidatge des objectius economics fixadi en plan d’actuacion empresariau e, se pertòque, en contracte programa, entà cada exercici. 
4. Es disposicions des apartats 1, 2 e 3 son aplicables integraument a totes es activitats empresariaus que Ferrocarrils de la Generalitat de Catalunya exercís en regim d’autonomia organizativa e economica per encomana deth Govèrn. 

Nauau. Airaus de gestion unitària deth transpòrt public 

1. Es administracions competentes en aguesta matèria an de definir, en tèrme d’un an a compdar dera entrada en vigor d’aguesta lei, es airaus de gestion tarifària integrada a qué hè referéncia er article 16.
2. Era efectivitat dera definicion requerís, en toti es casi, era aprobacion laguens der exercici pressupostari immediatament posterior des mecanismes adaptadi de compensacion economica des diferéncies d’ingrèssi que se derivèssen dera integracion tarifària des diuèrses zònes existentes ena entrada en vigor d’aguesta lei e qu'auràn de garantir era aportacion establa e sufisenta de recorsi ath sistèma.
3. Laguens des mecanismes de compensacion economica, es administracions locaus pòden recórrer as figures tributàries establides per article 19, en marc dera legislacion basica de regim locau, o, alternativament, disposar des dotacions economiques pressupostàries pertinentes damb era madeisha artenhuda e eth madeish efècte economic.

Dètzau. Dotacion economica entàs mesures de caractèr ambientau 

Era adopcion des mesures de caractèr ambientau enes supòsits e damb er abast e es efèctes establidi per article 17 demore subjècta ara aprobacion prealabla peth Parlament des tributs de caractèr ambientau a qué hè referéncia aguesta lei que genèren es recorsi economics addicionaus requeridi o, alternativament, ara abilitacion especiau des dotacions pressupostàries especifiques que siguen de besonh. 

Disposicions finaus

Prumèra. Modificacion dera Lei 9/2003, deth 13 de junh, dera mobilitat

Se higen dus articles, eth 3 bis e eth 3 ter, ara Lei 9/2003, deth 13 de junh, dera mobilitat, damb eth tèxte següent:
 «Article 3 bis. Era mobilitat coma servici d’interès generau de caractèr universau
»1. Eth conjunt d’activitats pròpries deth sistèma de transpòrt public urban e interurban integrat de Catalonha a era consideracion de servici d’interès generau de caractèr universau, coma miei entà hèr possibla era egalitat d’oportunitats en exercici des drets dera ciutadania e arténher es objectius de coesion sociau e territoriau, damb era correlativa obligacion des administracions publiques competentes en aguesta matèria de garantir er accès de totes es persones ad aguest servici, en tot eth territòri e laguens de condicions d’egalitat e d’equitat. 
»2. Eth transpòrt public de viatgèrs eficient, accessible en tot eth territòri e accessible economicament, compde damb un sistèma integrat de tarifacion de caractèr sociau que se concrète e se desvolòpe en un modèl estable de finançament.
»Article 3 ter. Accion publica
»En exercici dera accion publica ena matèria de transpòrt public, totòm pòt exigir as organs administratius e ara jurisdiccion que pertòque eth compliment dera norma dictada entà garantir era mobilitat en transpòrt public e, en particular, era relativa ara integracion tarifària, era tarifacion sociau e era intermodalitat.» 

Dusau. Desplegament

Eth Govèrn, en tèrme d’un an a compdar dera entrada en vigor d’aguesta lei, a d’aprovar eth reglament e d'autes disposicions que la despleguen.

Tresau. Entrada en vigor 

Aguesta lei entre en vigor londeman d’auer estat publicada en Diari Oficial de la Generalitat de Catalunya, exceptat des disposicions de caractèr economic e damb repercussion pressupostària, qu'entren en vigor eth prumèr dia der exercici pressupostari immediatament posterior.»

Palau del Parlament, 15 de desembre de 2015
El secretari segon
La presidenta del Parlament
David Pérez Ibáñez
Carme Forcadell i Lluís

